
Il-Membri preżenti qablu li fl-assenza tal-President tal-Kumitat, l-Onor. Emmanuel Mallia, din il-laqgħa tiġi ppreseduta mill-Onor. Aaron Farrugia.

MINUTI

Il-Minuti tal-Laqgħat Nri 20 u 21 li saru fis-16 ta’ Ġunju u fis-17 ta’ Novembru, 2020 kienu kkonfermati.

KORRISPONDENZA

IĊ-CHAIRPERSON (Onor. Aaron Farrugia) (Ministru għall-Ambjent, it-Tibdil fil-Klima u l-Ippjanar): Nagħti merħba lil kull min hawn preżenti għal din il-laqgħa. Nixtieq ninforma lill-Kumitat li rċevejna din il-korrispondenza:

Korrispondenza li rċieva l-Ispeaker mingħand l-Ispeaker tal-Kamra tad-Deputati tal-Parlament tar-Repubblika Ċeka dwar is-sitwazzjoni kurrenti tal-kriżi tal-immigrazzjoni fil-konfini bejn il-Greċja u t-Turkija datata 18 ta’ Marzu 2020;

Ittra indirizzata lill-President tal-Kumitat Permanenti dwar l-Affarijiet Barranin u Ewropej dwar “Treaty on the Prohibition of Nuclear Weapons” mibgħuta mill-Ministru għall-Affarijiet Barranin u Ewropej l-Onor. Evarist Bartolo datata 16 ta’ Settembru 2020; u

Ittra indirizzata lill-President tal-Kumitat Permanent dwar l-Affarijiet Barranin u Ewropej intitolata “It-tmiem tal-perjodu ta’ tranżizzjoni bejn l-Unjoni Ewropea u r-Renju Unit” datata 17 ta’ Novembru 2020.

[bookmark: _Hlk527627721]IT-TMIEM TAL-PERJODU TA’ TRANSIZZJONI BEJN L-UNJONI EWROPEA U R-RENJU UNIT

IĊ-CHAIRPERSON: Ngħaddu issa għad-diskussjoni tagħna llum u għalhekk insejjaħ lis-Segretarju Parlamentari għall-Fondi Ewropej fl-Uffiċċju tal-Prim Ministru, l-Onor. Stefan Zrinzo Azzopardi.

ONOR. STEFAN ZRINZO AZZOPARDI (Segretarju Parlamentari għall-Fondi Ewropej fl-Uffiċċju tal-Prim Ministru): Sur President, qabel nintroduċi lis-Sur Leandro Borg min-naħa tad-Direttorat sabiex jagħtina l-preżentazzjoni tiegħu, nixtieq ningħata l-opportunità li nagħti overview ħafifa tas-sitwazzjoni. Fid-dawl li għadna qegħdin f’sitwazzjoni fluwida dwar kif sejrin in-negozjati u l-interventi li qed jagħmel il-Gvern, kif ukoll il-kampanja ta’ informazzjoni li nedejna fl-aħħar jiem, ħassejna li kien wasal il-waqt li dan il-Kumitat ikun formalment informat bil-ħidma li qiegħda ssir min-naħa tal-Gvern, il-kooperazzjoni li qed ikollna mal-istakeholders interessati peress li għandek impatt fuq diversi setturi, kif ukoll sabiex dan il-Kumitat ikollu l-opportunità li jagħmel il-mistoqsijiet lill-uffiċjali inkarigati mill-koordinament li qed isir min-naħa tal-Gvern, li prattikament qiegħed jitmexxa mid-Direttorat tal-European Affairs. 

Għalhekk naħseb li jkun tajjeb li dan il-Kumitat ikun parti minn din id-diskussjoni dwar dak li jinsab għaddej bħalissa. Għalkemm jidher li kien hemm żblokk fid-diskussjonijiet, issa reġgħu waqfu ftit peress li kien hemm xi ħadd li nstab pożittiv għall-COVID-19 u allura kien hemm sospensjoni tad-diskussjonijiet. Imma prattikament qegħdin f’sitwazzjoni fejn jista’ ikun hemm tliet xenarji fl-aħħar tas-sena meta jintemm it-transition period. 

L-ewwel nett, jista’ ikun hemm sitwazzjoni fejn ma jkun hemm ebda ftehim. Jista’ ikun hemm sitwazzjoni fejn jintlaħaq ftehim jew inkella sal-aħħar ta’ din is-sena ma jkunx hemm ftehim imma eventwalment ikun hemm ftehim. U aħna rridu nkunu ppreparati għal kull eventwalità fid-dawl li r-Renju Unit ma jagħżilx li jġedded jew li jtawwal it-transition period. U dan kif kien maqbul fil-Withdrawal Agreement. Kien hemm l-opportunità li sa nofs din is-sena r-Renju Unit jista’ jaqbel li jġedded, iżda dan ma seħħx, u allura nistgħu ngħidu li s-separju issa jinżel fl-aħħar ta’ din is-sena, bil-konsegwenza li għal kollox ir-Renju Unit se jiġi pajjiż terz. 

Issa rridu naraw x’relazzjoni se jkun hemm bejn l-Unjoni Ewropea u r-Renju Unit. Irridu ngħidu li fl-aħħar mill-aħħar dan il-pajjiż se jibqa’ sieħeb importanti għall-Unjoni Ewropea u għar-Renju Unit l-Unjoni Ewropea wkoll se tibqa’ importanti. Però mill-ottika tagħna bħala pajjiż, mill-istorja twila ta’ rabtiet kbar li għandna mar-Renju Unit, dan huwa suġġett importanti ħafna, anke meta wieħed iqis it-tip ta’ skambji u rabtiet li għandna, b’mod partikolari fil-livell tal-kummerċ, fil-qasam tas-saħħa, f’dak li għandu x’jaqsam ma’ mediċini, kif ukoll fil-qasam tal-edukazzjoni. Allura pajjiżna qed jagħti attenzjoni kbira dwar kif se jiżvolġu dawn in-negozjati u x’se jkun l-effett tagħhom. 

Bħala Gvern sar ħafna xogħol ta’ koordinazzjoni u ta’ preparazzjoni, li beda meta kien hemm il-possibbiltà li lanqas biss ikun hemm il-Withdrawal Agreement. U dak li sar matul dawn l-aħħar ġimgħat u xhur huwa li qbadna l-proċess li sar ta’ koordinazzjoni u preparazzjoni, meta dak iż-żmien fil-kariga li nokkupa jien kien għad hemm il-kollega tiegħi, il-Ministru Aaron Farrugia u li dak iż-żmien il-European Affairs kienu f’idejn il-Ministru Edward Zammit Lewis, li wkoll kompla fuq ix-xogħol li kienet bdiet il-Ministru Helena Dalli.

Wieħed irid japprezza li hemm ċerti entitajiet governattivi li se jkollhom impatt mhux ftit b’dan l-iżvilupp, fosthom id-Dwana. Id-Dwana kellha tingaġġa u żżid, tagħmel capacity building bħala dipartiment għaliex bħala pajjiż terz, ikun hemm jew ma jkunx hemm ftehim, ir-relazzjoni ta’ kif isir il-kummerċ bejn Malta u r-Renju Unit se jkun qed jinbidel. U dan għaliex għandek impożizzjoni ta’ tariffi, kif ukoll  prattiċi amministrattivi li se jidħlu fis-seħħ peress li r-Renju Unit mhux se jibqa’ wieħed mis-swieq waħdieni tal-Unjoni Ewropea. 

Hemm ukoll il-Ministeru għas-Saħħa u l-Malta Medicines Authority, – hawnhekk hawn ukoll preżenti l-kollega tiegħi, is-Segretarju Parlamentari, Deo Debattista, li taħtu jaqa’ dan il-qasam - fejn qed isir ħafna xogħol sabiex nassiguraw li l-provvista ta’ mediċini li pajjiżna dejjem kien jiddependi ħafna fuq ir-Renju Unit għalihom, ma jkunx hemm diffikultajiet minħabba Brexit. 

Qiegħda tagħmel biċċa xogħol kbira wkoll Identity Malta fid-dawl li qegħdin jiġu reġistrati l-Ingliżi li huma residenti f’pajjiżna ħalli dawn jibbenefikaw mid-drittijiet li tahom il-Withdrawal Agreement. Hemmhekk għaddej xogħol estensiv u min-naħa tagħna qegħdin inkomplu nagħmlu l-appelli sabiex min hu residenti f’Malta jirreġistra biex ikun jista’ jibbenefika minn dawk id-drittijiet. Qegħdin nagħmlu wkoll l-appelli tagħna lill-Maltin li jgħixu l-Ingilterra, biex irrispettivament kemm ilhom jgħixu fir-Renju Unit, japplikaw ħalli jkunu jistgħu jibbenefikaw mid-drittijiet li dan il-ftehim qed joffri u b’hekk ikunu jistgħu jibqgħu jgawdu mid-drittijiet ta’ residenza fir-Renju Unit. 

Naħseb li tajjeb wieħed jieħu nota li fejn jidħlu affarijiet ta’ kompetenza tal-Unjoni Ewropea pajjiżna ma jistax jagħmel negozjati bilaterali, u għalhekk kienet saret id-delega lill-Kummissjoni Ewropea, fejn hemmhekk inħatar is-Sur Michel Barnier. Niftakar li dan il-Kumitat kellu l-opportunità li jiltaqa’ miegħu hawnhekk f’laqgħa apposta, u hemmhekk mexjin in-negozjati fuq livell Ewropew. Dak li m’hemmx kompetenza tal-Unjoni Ewropea, u kien hemm ftehim bilaterali bħal fil-każ tal-għajnuna medika speċjalizzata, hemmhekk Brexit mhux se jkun qiegħed iħalli impatt.

Kif kont qed ngħid iktar qabel, fl-aħħar ftit jiem, ġimagħtejn l-iktar, nedejna l-kampanja Brexit be Prepared, fejn flimkien mal-Kamra tal-Kummerċ nedejna dokument importanti li fih jiġbor l-informazzjoni kollha li għandna nwasslu. Dan għaliex filwaqt li l-Gvern għamel proċessi kbar sabiex ikun ippreparat u jkollna t-tħejjijiet kollha meħtieġa, issa t-tħejjijiet iridu jsiru wkoll min-naħa tas-settur privat. Allura jrid ikun hemm awareness, irid ikun hemm informazzjoni u rridu naraw li nagħtu s-sostenn kollu sabiex min għandu diffikultajiet inkunu nistgħu nagħtuh is-support kollu meħtieġ. U għalhekk il-preżentazzjoni li se jkun qed jagħmel is-Sur Borg. 

Ma rridux ninsew li Brexit se timpatta fuq kwestjonijiet ta’ rikonoxximent ta’ kwalifiċi. Għandek il-kwestjoni ta’ tariffi, il-kwestjoni tal-ivjaġġar bejn Malta u r-Renju Unit u bejn l-Unjoni Ewropea u r-Renju Unit, fejn hemmhekk se jkun hemm il-ħtieġa li jekk ma jkunx hemm ftehim, il-Kummissjoni trid tagħmel ċerti arranġamenti apposta. Tajjeb insemmu wkoll li għal dak li għandu x’jaqsam mas-settur tal-kummerċ, mal-business community, il-Malta Enterprise qiegħda tagħti wkoll l-expertise tagħha biex wieħed ikun jaf x’tip ta’ tħejjijiet għandu bżonn jagħmel. 

Illum, fid-dinja diġitali, l-informazzjoni tinsab kollha fil-website li nedejna brexit.gov.mt. Hemm ukoll il-linja tat-telefon 153, fejn għandna nies fi ħdan il-Ministeru tal-Affarijiet Barranin u Ewropej li qegħdin iwieġbu għal diffikultajiet speċifiċi li jista’ ikun hemm. Fl-aħħar mill-aħħar ninsabu f’sitwazzjoni fejn il-Gvern għamel it-tħejjijiet tiegħu, tlaqna bil-kampanja ta’ informazzjoni, u qegħdin naħdmu mill-qrib mal-istakeholders biex naraw li jkun hemm dan it-tiġdid. 
Illum kellna wkoll l-opportunità għal diskussjoni fil-livell tal-MCESD u preżenti għaliha kien hemm l-istakeholders li għamlu l-mistoqsijiet tagħhom u aħna għamilna l-offerta tagħna sabiex naħdmu b’mod speċifiku fejn ikun hemm għaqdiet li jidhrilhom li għandna bżonn napprofondixxu. Però, fl-aħħar mill-aħħar, nixtieq nirringrazzja b’mod partikolari lid-Direttorat li jagħmel xogħol estensiv, lil dawk l-entitajiet kollha li kellhom jieħdu l-inizjattivi u jagħmlu diversi azzjonijiet biex inkunu ppreparati, u fl-aħħar imma mhux l-inqas, l-appell tagħna jibqa’ lill-komunità kummerċjali kif ukoll lill-pubbliku inġenerali li wieħed irid jifhem li din il-bidla ta’ Brexit se ġġib lir-Renju Unit bħala pajjiż terz, u allura se jkun hemm, b’mod partikolari fejn jidħlu ċaqliq ta’ affarijiet u ta’ persuni, ċerti tibdiliet li hemm bżonn isiru. U għalhekk tajjeb li wieħed ikun informat u ppreparat għalihom. Grazzi.

IĊ-CHAIRPERSON: Issa nsejjaħ lis-Sur Leandro Borg.

IS-SUR LEANDRO BORG (Head Policy Coordination (IMC/EP/External) fi ħdan l-EU Coordination Department fil-Ministeru għall-Affarijiet Barranin u Ewropej):  Sur President, jiena se nagħti preżentazzjoni fuq x’ġara mill-bidu tal-proċess, fejn wasalna fil-bidu ta’ din is-sena, kif ukoll il-vjaġġ mill-bidu ta’ din is-sena s’issa kif ipproċedew in-negozjati. Prattikament nafu li dan kollu beda meta kien hemm ir-referendum fir-Renju Unit fl-2016, u ċ-ċittadini għażlu li joħorġu mill-Unjoni Ewropea. In-negozjati kienu bdew taħt il-preżenza Maltija tal-Kunsill tal-Unjoni Ewropea, u hemmhekk domna kważi sentejn ninnegozjaw il-ftehim tat-tluq, fejn kellna seba’ partijiet prinċipali. 

L-ewwel parti prinċipali li taffettwa l-iktar lin-nies hija dik tad-drittijiet taċ-ċittadini, fejn għandek id-drittijiet li jirrisjedu fit-territorju tal-partijiet konċernati, fosthom drittijiet ta’ ħidma, eċċ. Dawn huma l-iktar drittijiet sostanzjali li jaffettwaw lin-nies fil-laħam il-ħaj. Imbagħad kien hemm l-issues tas-separazzjoni, fejn konna tkellimna dwar kif se jsir id-divorzju u b’liema mod se nkunu qegħdin ninħallu minn ma’ xulxin. Kien hemm l-issue tal-perjodu tranżitorju, li mbagħad ftehemna dwaru li se jkun qiegħed itul minn Frar ta’ din is-sena sal-aħħar ta’ din is-sena. Dan il-perjodu huwa maħsub speċifikament sabiex jagħti ċans liż-żewġ partijiet jippreparaw lilhom infushom għal din is-separazzjoni totali, kif ukoll sabiex ikun hemm l-opportunità li jsiru negozjati għar-relazzjoni futura. 

Kien hemm il-parti tal-financial settlement, fejn ir-Renju Unit huma obbligati li jagħtu xi kontribuzzjonijiet finanzjarji għall-Baġit tal-Unjoni Ewropea biex ikunu jistgħu jinħallu. U kien hemm l-issue tal-governanza li huwa wieħed mill-iktar punti li fuqu ċ-ċittadini tar-Renju Unit kienu qegħdin jisħqu bil-vot tagħhom. Jiġifieri dawn riedu li jinħallu totalment mill-Unjoni Ewropea u jmexxu lilhom infushom, bil-qrati tagħhom ikollhom ġurisprudenza totali fuq issues li jkunu involuti fihom ir-Renju Unit.

Kien hemm l-issue tal-protokoll bejn l-Irlanda u l-Irlanda ta’ Fuq, Ġibilta u Ċipru. Dawn huma ftit sitwazzjonijiet speċifiċi, fejn hemmhekk għandek l-Irlanda u l-Irlanda ta’ Fuq li għandek hard border. U nafu li nħolqot il-problema minħabba li hemm il-kwestjoni tas-suq intern u l-prodotti jkunu qegħdin jimxu min-naħa għall-oħra ...

IĊ-CHAIRPERSON: Sur  Borg, ippermettili ftit jekk jogħġbok. Onor. Membri, kif tippreferu li naħdmu? Inħallu lis-Sur Borg ilesti u nistaqsu wara?  

ONOR. CARMELO MIFSUD BONNICI: Sur President, kif qed jitkellem fuq dan il-punt xtaqtu jitkellem ftit fuq l-oġġezzjoni ta’ Joe Biden u ċjoè x’qed jiġri man-numru ta’ klawsoli li marru fil-House of Lords, fejn jidher li l-House of Lords ma qablitx magħhom fl-agreement dwar in-Northern Ireland? X’inhu l-assessment tagħna bħala pajjiż f’xi ħaġa bħal din?

IS-SUR LEANDRO BORG: Ma fhimtx eżattament xi trid tgħid.

ONOR. CARMELO MIFSUD BONNICI: Joe Biden qal li hemm partijiet mill-agreement li għalih huma inaċċettabbli għaliex qegħdin jattakkaw il-Good Friday Agreement. U kien hemm vot fil-House of Lords li fih, jekk fhimt tajjeb ...

IS-SUR LEANDRO BORG: Dak li qed tirreferi għalih inti huwa l-Internal Market Bill, li esprimejna l-pożizzjoni tagħna fuqu. Fil-fatt bħala Unjoni Ewropea - jiġifieri mhux pożizzjoni ta’ Malta biss - għandna issues kbar fuqu u tista’ tgħid li kien wieħed mill-punti li tefa’ lura lin-negozjati. F’dan l-Internal Market Bill, li kien ippreżenta l-Gvern Ingliż, hemm partijiet speċifiċi minnu li jmorru kompletament kontra l-implimentazzjoni tal-Withdrawal Agreement. Din ħadna stand fuqha bħala Unjoni Ewropea, fejn tlabna lir-Renju Unit sabiex jirtira dawn il-partijiet mill-Internal Market Bill. Imma s’issa dawn il-partijiet għadhom mhumiex irtirati. Dan l-abbozz s’issa għadda minn tliet voti fil-Parlament u tela’ fil-House of Lords fejn qiegħed jiġi diskuss hemmhekk.  

ONOR. CARMELO MIFSUD BONNICI: Jekk m’iniex sejjer żball, il-House of Lords ħadu deċiżjoni wkoll u rrimandaw lura l-House of Lords. 

IS-SUR LEANDRO BORG: Hekk hu, u għad hemm diskussjoni fuqhom. Dan huwa wieħed mill-punti prinċipali li mhux qegħdin naqblu fuqu bħalissa. Jiġifieri tefgħuna lura u prattikament tlifna Settembru kollu minħabba l-Internal Market Bill. Fejn kien qed isir progress erġajna spiċċajna niffokaw biss fuq dawk l-issues partikolari. Bħala state of play, minn dak iż-żmien lil hawn, ir-Renju Unit ħareġ uffiċjalment mill-Unjoni Ewropea fil-31 ta’ Jannar. Bħala Unjoni Ewropea f’Marzu addottajna n-Negotiating Directives, jiġifieri tajna l-mandat lil Michel Barnier sabiex ikun jista’ jibda n-negozjati għar-relazzjoni futura. 

Minn dak iż-żmien lil hawn saru disa’ formal rounds ta’ negozjati. Meta ngħidu formal rounds jiġifieri ġimgħa kompletament iffokata at technical level, fejn ikollok meetings għaddejjin at technical level u meetings għaddejjin at political level bejn iċ-chief negotiators. Kif għedt saru dawn id-disa’ rounds, apparti numru ta’ laqgħat oħrajn, kemm fuq livell Ewropew kif ukoll issa matul dawn l-aħħar ġimgħat għaddejjin dawk li jissejħu tunnel meetings at technical level, biex jipprovaw isolvu l-aħħar ftit issues li għad fadal.

Fil-verità il-punti ta’ diverġenza huma tlieta. Jekk irridu nkunu realistiċi, ħafna mill-affarijiet hemm qbil jew kważi hemm qbil dwarhom. L-unika tliet issues li baqa’ huma l-issues tal-governanza, dik li kif kont qed nispjega l-ewwel, li r-Renju Unit jixtieq li l-Qorti tiegħu jkollha ġurisprudenza fejn iqumu ‘l quddiem dispute settlements bejn kumpanija fir-Renju Unit u oħra bbażata fl-Unjoni Ewropea. Aħna ovvjament qed ngħidu le, jekk se jkun hemm din ir-relazzjoni bejnietna, il-kelma finali trid tkun tal-Qrati tal-Unjoni Ewropea. 
Fuq nota simili, a level playingfield, fejn hawnhekk qed ngħidu liema liġijiet se jkunu qegħdin japplikaw. Mela jekk qed ngħidu li fl-Unjoni Ewropea għandna sett ta’ regolamenti li jdaħħlu taxxa ambjentali li tapplika għas-27 stat membru, jekk għandek is-27 stat membru qegħdin japplikaw din it-taxxa, awtomatikament il-cost of production tagħhom se jogħla, u allura r-Renju Unit irid ikun fuq l-istess livell u jrid ikollna l-istess tip ta’ cost of production. Jekk ma jsirx hekk se nispiċċaw f’sitwazzjoni fejn ikollok kumpaniji fir-Renju Unit li jkunu qegħdin jipproduċu ferm orħos u jkollhom prezzijiet ħafna iktar kompetittivi u jkollhom aċċess għas-suq intern, li ovvjament se jwassal għal distortion of competition u diverġenzi kbar fil-prezzijiet. 

L-aħħar issue hija dik tas-sajd. Bħala Malta mhijiex issue per se għalina imma hija iktar issue għal pajjiżi bħal Franza, li għandhom aċċess għall-ibħra shared mar-Renju Unit.  Ovvjament din qiegħda tgħid li l-istati membri tal-Unjoni Ewropea ma jkollhomx aċċess għall-ibħra tagħha, però l-Unjoni Ewropea qiegħda tħares lejn il-bigger picture, u f’dan l-isfond qed ngħidu li fl-aħħar mill-aħħar il-ħut li jkun qed jinqabad se jkun qed jiġi esportat ukoll għas-suq intern. Mela allura ma jistax ikollok din is-sitwazzjoni fejn m’għandniex aċċess għal dawn l-ibħra biex imbagħad inti trid tbigħ dak il-prodott fis-suq intern. 

Bħala Gvern, min-naħa tagħna, il-parti li kellna nimplimentaw mill-Withdrawal Agreement, prattikament kollu huwa directly applicable u ma kellniex x’nimplimentaw fih. L-unika parti kienet Chapter 2, fejn jidħlu d-drittijiet taċ-ċittadini u dak implimentajnieh permezz ta’ legal notices li daħħalna apposta. Il-Gvern kien ċar, anke s-sena l-oħra, bl-istand li ħa, u ċjoè li se nkunu l-aktar Gvern UK friendly kemm jista’ ikun u tajna wkoll id-dritt ta’ residenza għal għaxar snin. Aħna qed ngħidu li permezz tal-Withdrawal Agreement, dawk li huma benefiċċjarji tiegħu, id-drittijiet li kellhom  qabel it-tluq u waqt il-perjodu tranżitorju li fih kienu għadhom qed japplikaw il-liġijiet tal-Unjoni Ewropea, se jibqgħu jgawdu minnhom, jiġifieri kemm ċittadini tar-Renju Unit li qegħdin fl-Unjoni Ewropea u viċi versa. 

Issa fadal madwar 40 ġurnata sabiex jispiċċa dan il-perjodu tranżitorju. Kif semma qabli s-Segretarju Parlamentari, ir-Renju Unit kellhom l-opportunità li jġeddu dan il-perjodu f’Lulju. Imma kienu esprimew b’mod ċar li ma jridux iġeddu u riedu jaqtgħu l-linja sal-aħħar ta’ din is-sena. Going forward, l-unika żewġ xenarji li għandna quddiemna huma li jkun hemm free trade agreement li l-forma tiegħu għad trid tiġi deċiża, u li ovvjament huwa parti min-negozjati li għaddejjin bħalissa, jew li nkella jkun hemm hard Brexit, fejn nispiċċaw ninnegozjaw fuq it-termini tal-World Trade Organisation. Ovvjament min-naħa tal-Gvern u fuq livell ta’ Unjoni Ewropea l-preferenza dejjem tibqa’ li jkun hemm agreement li jirregolana, u li nkunu nistgħu ninnegozjaw aktar b’mod sikur u friendly bejn iż-żewġ partijiet. 

Fit-12 ta’ Novembru nedejna dan id-dokument, ir-Readiness Action Plan. Prattikament dan huwa l-kulminazzjoni tal-isforzi kollha li ilna nagħmlu matul dawn l-aħħar snin. Kif qal tajjeb is-Segretarju Parlamentari qabli, ħafna mill-preparamenti saru matul is-sena l-oħra meta kien hemm il-biża’ li se jkollna a no-deal scenario. Jiġifieri ħafna mill-preparamenti kienu għadhom qed jgħoddu u l-legal notices u l-proċeduri li kellna bżonn indaħħlu, kif ukoll ir-recruitment u t-training, dan kollu sar matul is-sena l-oħra. Ovvjament min-naħa tagħna x-xogħol baqa’ għaddej xorta u l-bulk tax-xogħol li għandna din is-sena huwa li nikkomunikaw aħjar, kemm man-negozji kif ukoll maċ-ċittadini, fuq affarijiet li jridu jagħmlu sabiex jippreparaw lilhom infushom aħjar. 

Come 1st January l-impatt se jkun hemmhekk u l-istatus quo mhux se jinżamm, jiġifieri l-affarijiet se jinbidlu żgur, imma għad irridu naraw kif se jinbidlu. Ovvjament it-tibdil hemm se jkun. Prattikament l-effort tagħna bħalissa huwa biex naraw li n-negozji jkunu ppreparati. Jiġifieri kif qal tajjeb is-Segretarju Parlamentari qabli, qegħdin nagħmlu wkoll sessions mal-Malta Chamber, kif ukoll webinars, fejn għada se jkollna t-tielet wieħed u li fih se nkunu qegħdin nitkellmu mal-komunità tan-negozju biex naraw jekk għandhomx xi mistoqsijiet  jew fejn nistgħu nappoġġjawhom. Il-ġimgħa l-oħra kellna l-ewwel waħda li kienet relatata mad-Dwana u affarijiet ta’ taxxa u kummerċ. Imbagħad kellna oħra fuq id-drittijiet taċ-ċittadini u t-trasport. Għal dawn iż-żewġ laqgħat kien hemm attendenza tajba, jiġifieri l-komunità tan-negozju qiegħda tinteressa ruħha ħafna u qegħdin jistaqsu ħafna. 

Apparti minn hekk nedejna l-linja tat-telefon 153, fejn qegħdin nerġgħu nirċievu t-telefonati wara li dawn kienu waqfu għal perjodu ta’ żmien. Għandna l-function mail box li kienet hemmhekk u baqgħet għaddejja minn mindu nedejnieha mis-sena l-oħra u bqajna nwieġbu l-mistoqsijiet tal-pubbliku. Għandna s-social media wkoll, fejn għaddejjin b’kampanja li permezz tagħha qegħdin intellgħu ħafna infographics u qed ikollna ħafna engagement mal-pubbliku. Fil-fatt il-pubbliku mhux biss qiegħed jikkumentalna fuq il-posts li ntellgħu imma anke permezz taċ-chat qegħdin jibagħtulna l-mistoqsijiet tagħhom u aħna qegħdin inweġbuhom dak il-ħin stess. Ġieli anke l-Ħadd fid-9.00 p.m. jidħlu l-mistoqsijiet u nweġbuhom immedjatament dak il-ħin. 

Prattikament dak kollox min-naħa tagħna. Nistedinkom forsi tagħtu ħarsa wkoll lejn id-dokument li nedejna u li jiġbor fih is-setturi kollha. Allura apparti li qegħdin nagħtu x-xenarju ta’ kif se jkun jew ta’ kif jista’ ikun fl-1 ta’ Jannar, tajna wkoll għadd ta’ rakkomandazzjonijiet ta’ kif wieħed għandu jipprepara ruħu aħjar. Tajna wkoll il-links li wieħed jista’ jikkonsulta magħhom u hemm referenza għall-istakeholders’ notices li qiegħda tippubblika l-Kummissjoni. Dawn se jibqgħu jiġu aġġornati u maż-żmien wieħed jista’ isibhom hemmhekk ukoll.

IĊ-CHAIRPERSON: Grazzi. Issa nistgħu ngħaddu sabiex nieħdu l-kummenti tal-Membri preżenti. Qabel xejn nixtieq nagħmel żewġ osservazzjonijiet; fl-ewwel lok nifhem li l-ikbar uġigħ ta’ ras se jkunu fejn jidħlu l-mediċini. Hawnhekk għandna magħna lis-Segretarju Parlamentari Deo Debattista. Kif għedt din taf tkun issue u nifhem li qiegħda tiġi tackled għax rajt dokumenti li juru li dan hu l-każ. It-tieni osservazzjoni hija dwar id-Dwana u l-issues li jirrivolvu ma’ dan is-suġġett. It-tielet ħaġa ma nafx kemm hi kompetenza tagħkom imma forsi s-Segretarju Parlamentari jkun jista’ jagħti aktar dawl fuqha. Kien inħoloq team immexxi mis-Sur Joe Zammit Tabona ... (Interruzzjonijiet) Qiegħed nifhem li mhux magħkom. Aħna konna ddiskutejna ħafna l-possibbiltà li nħarsu lejn colocation minħabba li l-kumpaniji hemmhekk se jitilfu d-drittijiet li jaħdmu fis-suq ewlieni u Malta tista’ tkun post ta’ colocation, jiġifieri mhux jiġu hawnhekk imma jkollhom sieq hawnhekk biex ikunu jistgħu jaħdmu. Imma qed nifhem li din ma taqax taħtkom.  

ONOR. CARMELO MIFSUD BONNICI: Qiegħed nieħu pjaċir li hawn iktar interazzjoni man-nies tal-Kamra tal-Kummerċ, u tajjeb li qed isiru dawn il-web seminars u dan kollu, però naħseb li jkun tajjeb jekk il-Kamra tal-Kummerċ tgħaddilkom lista sħiħa tan-nies kollha li b’xi mod se jkollhom impatt minnha din, u wieħed jieħu ftit paċenzja li jagħmel one-to-one ma’ kull kumpanija. Qed ngħid dan għax fil-web joħorġu ċerti mistoqsijiet. Meta jkollok mistoqsijiet relatati ma’ settur settur - u kull kumpanija għandha s-settur speċifiku u l-mod speċifiku tagħha ta’ kif taħdem ... 

Il-Kamra tal-Kummerċ tkellmet f’Ottubru dwar din il-ħaġa u mbagħad saret laqgħa li fiha ħadu sehem il-Ministru tal-Affarijiet Barranin u s-Segretarju Parlamentari Stefan Zrinzo Azzopardi. Però naħseb li hemm bżonn ukoll - biex kemm jista’ ikun ħadd ma jkun jista’ jgħid li ma jafx ċerti affarijiet - li tieħdu ftit paċenzja u dduru l-kumpaniji kollha waħda waħda. 

ONOR. STEFAN ZRINZO AZZOPARDI: Forsi hawnhekk inżid ftit tad-dettall dwar kif ħdimna mal-Kamra tal-Kummerċ. Prattikament dik l-informazzjoni li hemm f’dak il-ktejjeb aħna tlabna lill-Kamra tal-Kummerċ sabiex tiddisseminah hi permezz tal-mailing list tagħha. Qed nifhem x’qed tipprova tgħid. Kieku kellek tistaqsini fuq min għandi l-akbar concern ngħidlek li l-akbar concern huma n-negozji li mhumiex daqstant kbar u li forsi ma jkunux daqstant attivi fil-korpi kostitwiti. Kif se naħdmu magħhom? Sar investiment konsiderevoli u kif qal ukoll is-Sur Borg, ir-rispons jidher li qiegħed hemmhekk. Ovvjament fadal dawn il-ġranet u d-dover tagħna bħala Gvern hu li nibqgħu nirrepetu kemm nistgħu biex noħolqu din l-awareness. 

IS-SUR LEANDRO BORG: L-engagement mal-Kamra tal-Kummerċ ma nbidilx dan ix-xahar. Prattikament aħna ilna mill-2017 f’kuntatt dirett ma’ numru ta’ stakeholders. Semmejt lill-Kamra tal-Kummerċ bħala eżempju peress li bħalissa għaddejja din l-inizjattiva. Mal-Kamra tal-Kummerċ qegħdin nagħtu l-possibbiltà li min għandu xi mistoqsijiet jew kjarifiċi jitkellem magħhom u anke jagħmlulna one-to-one meetings. Dik qegħdin nagħmluha u jekk ikun hemm bżonn li jsiru one-to-one meetings se nkunu qegħdin nakkomodawhom. Dawn il-webinars huma wkoll opportunità sabiex lin-negozji jġiegħluhom jaħsbu iktar għaliex forsi waħda mill-iktar affarijiet li konna qed naraw kienet li n-negozji, minħabba l-COVID-19, tilfu ftit il-focus tagħhom u prattikament nesew li ġej it-tmiem tal-perjodu tranżitorju. Għalhekk qegħdin nerġgħu nissensittizzawhom daqsxejn fuq din l-issue ħalli jirrealizzaw li din għadha hemmhekk u li għad hemm il-problemi li jistgħu jiffaċċjaw. Dak kien il-ħsieb wara l-koperazzjoni sħiħa mal-Kamra tal-Kummerċ dwar dan. 

ONOR. KARL GOUDER: Jien qiegħed nassumi li hemm xi kumpaniji li se jħossu impatt finanzjarju minħabba li jista’ ikun hemm bidla fit-tax regimes, etc. Qegħdin naħsbu biex forsi in the short run nagħtuhom xi forma ta’ għajnuna biex ikunu jistgħu jiġu in line magħhom? 

ONOR. STEFAN ZRINZO AZZOPARDI: Bħala impatt wieħed qed jitkellem li pereżempju jekk inti ġġibli t-tali oġġett mir-Renju Unit, fejn illum la huwa parti mis-suq waħdieni jibqa’ dieħel qisu qatt ma ġara xejn, jiddependi skont x’tip ta’ ftehim se jkun hemm, dan x’se jkollu jħallas biex jidħol f’pajjiżna. F’dak il-każ se jkun a fiscal impact li ma tistax ... Dan hu l-appell li qegħdin nagħmlu. L-importanti li jekk trid tirreġistra mad-Dwana biex tkun tista’ tgħaddi l-proċess tad-Dwana, kif isir ma’ pajjiżi terzi, inti tkun ippreparat għalih. Jekk inti ġġib it-tali oġġett u llum taf li l-cost landed għandek jiswa €5, trid tifhem jekk dawk il-€5 issa humiex se jiżdiedu bi 20% jew b’30% skont xi tkun it-tariffa u skont ... Iktar dik it-tip ta’ preparedness biex mhux persuna tkun qiegħda tagħmel il-kalkoli tagħha u f’daqqa waħda ssib ruħha li kellha tariffa li ma kenitx hemm. 

Naħseb li hija daqsxejn frustranti l-fatt li we have not come to the end of it għaliex għadna ma nafux x’tip ta’ ftehim hemm. Li hu ċert hu li in either case, ftehim jew le, din ir-realtà se tinbidel bħalma ġibdulna l-attenzjoni – u din m’għandna l-ebda kontroll fuqha – għall-fatt li għandek element doganali akbar. Pereżempju, fir-Renju Unit qegħdin jitkellmu fuq queues enormi biex taqsam lejn Franza. Jiġifieri meta se jkollok oġġett li telaq minn fabbrika fin-nofs tal-Ingilterra, u ġej lejn Malta fuq trailer, jekk is-soltu jasal f’erba’ jew ħamest ijiem, issa se jsiru ġimgħa, ġimagħtejn? Diġà qegħdin naraw li bl-affarijiet postali, minħabba l-COVID-19, hemm problemi kbar. Mingħajr ma nsemmi xi websites partikolari, imma hemm minnhom popolari ħafna u li jispiċċaw .co.uk., li allura meta se jitlaq dak l-oġġett minn dak il-post, sempliċement se jiġi tal-posta u jnewwilulek id-dar? Jew inkella jrid jidħol id-Dwana u jiċċekkjawh hemmhekk? Hemmhekk il-proċess jikkomplika xi ftit ruħu. Dik kienet l-għażla tar-Renju Unit u rridu ngħixu biha. 

ONOR. TONI BEZZINA: X’reazzjonijiet hemm mill-għaqda kummerċjali fuq id-Dwana? 

ONOR. STEFAN ZRINZO AZZOPARDI: L-importanti - u naħseb f’dan ir-rigward sar ħafna xogħol kif spjega tajjeb ħafna s-Sur Borg – hu li ċerti sitwazzjonijiet imorru lil hinn mill-kompetenza nazzjonali, jiġifieri mhijiex kwestjoni li Malta setgħet tagħmel xi ħaġa iżjed. La aħna parti mill-għaqda doganali tal-Unjoni Ewropea u l-fatt li r-Renju Unit għażel li joħroġ mill-Unjoni Ewropea, u inti se jkollok oġġetti ġejjin lejn l-Unjoni Ewropea u għandna r-regoli fl-Acquis Communitaire, dik hija r-realtà li rridu ngħixu biha. L-obbligu li ħassejna li kellna nieħdu u li naħseb erfajna tajjeb ħafna u rridu nkomplu naħdmu fuqu huwa li l-komunità kummerċjali ma tiġix f’sitwazzjoni fejn mil-lum għal għada jkollha tiffaċċja r-realtà. Però nista’ nassigurak li miċ-Chamber of Commerce sar ħafna xogħol u mhijiex kwestjoni biss li aħna tajniehom l-informazzjoni u huma qassmuha. 

Kien hemm koperazzjoni attiva ħafna u, kif qal is-Sur Borg, din mhijiex xi ħaġa li bdiet meta nedejna dan id-dokument. Anzi ilha ġejja minn meta feġġet ir-realtà ta’ Brexit. Ovvjament minn żmien għal żmien dejjem kien hemm żvilupp dwar kif id-diskussjoni għandha tkompli għax kull darba kien hemm qisu s-separju li ma konniex nafu kif se jinżel. Sena ilu kien hemm realtà mod u llum erġajna f’realtà mod ieħor. Però huwa fatt li r-Renju Unit se jkun pajjiż terz bħalma huma ħafna pajjiżi oħrajn. Allura wieħed irid jara x’tip ta’ ftehim se jkun hemm biex kemm jista’ ikun tkun l-eqreb relazzjoni, b’mod partikolari fejn tidħol il-kwestjoni tal-kummerċ u l-aċċess tas-suq. Ir-realtà tagħna hi li għandna rabtiet kbar mar-Renju Unit u naħseb li jekk ir-rabta ma tkunx l-eqreb possibbli, bħala pajjiż se jkollna diffikultà. 

Hemm ukoll realtajiet oħra bħalma semmejt, pereżempju, il-kwestjoni tal-ivjaġġar li jekk mhux se jkun hemm ftehim, il-Kummissjoni trid tieħu ċerti miżuri tranżitorji biex inkunu nistgħu mmorru minn u lejn ir-Renju Unit. Wieħed jittama li l-affarijiet jikkonkludu mill-iktar fis possibbli ħalli dan is-sens ta’ inċertezza, u li dejjem qisek ma tafx fejn se tispiċċa din l-istorja, tinqata’ darba għal dejjem u fl-aħħar mill-aħħar inkunu nafu x’realtà se nkunu qegħdin ngħixu. Imbagħad verament kulħadd ikun jista’ jirranġa l-affarijiet tiegħu skont dik ir-realtà. Però sadanittant irridu nkunu ppreparati għal kull eventwalità.

ONOR. TONI BEZZINA: X’inhi s-sitwazzjoni f’każ ta’ trattamenti mediċi?  

ONOR. STEFAN ZRINZO AZZOPARDI: F’dak il-każ mhu se jinbidel xejn għaliex dik hija realtà bilaterali bejn Malta u r-Renju Unit. Jiġifieri hemmhekk nistgħu nserrħu rasna ... Biex nitkellmu b’mod li jifhimna kulħadd, jekk għas-saħħa tal-argument xi ħadd għandu bżonn operazzjoni Londra, apparti r-realtà li għaddejjin minnha bħalissa minħabba l-COVID-19, li qiegħda żżomm lura ċerti affarijiet, imma dik forsi ngħaddu minnha, bħala Brexit per se mhux se taffettwa t-trattamenti mediċi.

IĊ-CHAIRPERSON: Is-Segretarju Parlamentari Deo Debattista.

ONOR. DEO DEBATTISTA (Segretarju Parlamentari għall-Protezzjoni tal-Konsumatur u l-Indafa Pubblika fi ħdan il-Ministeru għat-Turiżmu u l-Protezzjoni tal-Konsumatur): Ħa nitkellem ftit fuq il-mediċini. Il-Medicines Authority, flimkien mad-Dipartiment tas-Saħħa, meta tħabbret il-Brexit konna waqqafna Unit għall-Aċċessibbiltà u l-Intelliġenza b’nies apposta, fosthom bid-Dottorat fil-Farmakoviġilanza, biex niggarantixxu li jibqgħu jiġu l-mediċini. 80% tal-mediċini li jintużaw Malta jiġu mir-Renju Unit u dan għal diversi raġunijiet. L-ewwel nett minħabba l-problema tal-lingwa għax biex tpoġġi mediċina fis-suq lokali importanti li jkollhom lingwa li tinftiehem minn kulħadd. Barra minn hekk l-Ingilterra tipproduċi ħafna mediċini ġeneriċi. Dorna għas-suq Irlandiż ukoll imma għalkemm dan ukoll bil-lingwa Ingliża, il-prodotti tagħhom huma aktar għoljin. Aħna rridu naraw li l-prodotti mediċinali jkunu aċċessibbli għall-pubbliku. Jiġifieri għandna dik il-problema. 

Issa minn iktar minn 2,000 prodott li kellna concern fuqhom minħabba l-Brexit, li ħadd m’għandu tort għalih, lanqas il-poplu Ingliż, niżżilniehom għal 100. Imma xorta mhijiex biss problema ta’ lingwa u lanqas hija problema ta’ prezz jew għax huma ġeneriċi għax wieħed irid jiftakar li l-popolazzjoni medika tagħna tvarja minn tobba tal-familja sa konsulenti u kważi kollha mħarrġin fir-Renju Unit jew bis-sistema Ingliża. Allura ġieli jkollok prodotti li ssibhom l-Ingilterra u ma ssibhomx fuq il-kontinent u dik hija problema biex issib l-ekwivalenti tagħhom. U huwa għalhekk li neħlu fuq ċerti prodotti. Apparti l-lingwa Ingliża u l-prezz, xorta jkollok l-availability tal-prodott jew li l-prodott ma jiġix prodott fil-kontinent. 

Minbarra l-Irlanda hemm Ċipru imma ċ-Ċiprijotti għandhom sistema iktar kontinentali, u għalkemm għandhom il-lingwa Ingliża, aktar jaħdmu mal-Greċja. In-nies tagħna għadhom għaddejjin b’ħafna xogħol biex naraw kif se nsibu l-ekwivalenti. Issa minbarra l-prodott mediku nniffsu għandek ukoll kif dan jiġi ppreżentat lill-pubbliku. Pereżempju, hawn Malta nużaw mistura mentri fil-kontinent jużaw aktar f’forma ta’ suppożitorji, xi ħaġa li tabib Malti forsi ma jħossux komdu jew konfidenti biex jużahom. Allura sakemm insibu l-ekwivalenti tagħhom u prezzijiet iktar aċċessibbli, se nibqgħu daqsxejn nittutibaw. Nittamaw li jħalluna nkomplu ninnegozjaw mar-Renju Unit għall-ġid tal-pazjent u bħala Medicines Authority niggarantixxu li mhux se nħallu pazjenti mingħajr mediċini. 

IĊ-CHAIRPERSON: L-Onor. Jean Claude Micallef.

ONOR. JEAN CLAUDE MICALLEF: Ovvjament ħafna mill-mistoqsijiet li kelli ġew iċċarati u għandna ċerta serħan il-moħħ fejn jidħlu l-mediċini għall-Maltin u l-Għawdxin. Biss nixtieq spjegazzjoni aktar dettaljata fuq din li se nsemmi. Kif ġie spjegat hemm il-withdrawal agreement, u allura permezz ta’ ċerti avviżi legali wieħed issa se jiġi regolarizzat. Madankollu hemm ċerta inċertezzi minn residenti f’pajjiżna, anke dawk li huma miżżewġin Maltin, dwar jekk humiex se jitilfu xi benefiċċji li kienu jgawdu minnhom qabel. Pereżempju, fejn qabel wieħed seta’ - indirettament grazzi għall-Unjoni Ewropea - jgawdi minn ċerti benefiċċji, issa f’din is-sitwazzjoni x’se jiġri? Se jagħmel tajjeb għalihom il-Gvern Malti? Jew inkella se jkun hemm perjodu ta’ żmien fejn dawn in-nies se jkunu jafu - anke fejn tidħol il-kura u s-saħħa ta’ Ingliżi - jekk humiex se jkunu qegħdin jibbenefikaw minnhom jew inkella humiex se jkunu kostretti jħallsu?

IS-SUR LEANDRO BORG: Il-withdrawal agreement ta d-dritt liċ-ċittadini tar-Renju Unit li għandna fl-Unjoni Ewropea u ċ-ċittadini tal-Unjoni Ewropea li qegħdin fir-Renju Unit biex id-drittijiet kollha li kellhom, kemm qabel beda l-perjodu tranżitorju, kif ukoll dawk li baqgħu japplikaw waqt il-perjodu tranżitorju, jibqgħu jibbenefikaw minnhom. Fejn qegħdin ngħidu drittijiet ta’ residenza ...

ONOR. JEAN CLAUDE MICALLEF: U dan minkejja li l-Unjoni Ewropea qiegħda tenfasizza li m’għandhomx isiru bilateral agreements. 

IS-SUR LEANDRO BORG: Le, mhijiex issue ta’ bilateral agreement f’dan il-każ. Din hija issue ta’ Unjoni Ewropea sħiħa, u bħala Unjoni Ewropea sħiħa tajna dritt liċ-ċittadini ... Ovvjament ridna naraw li ma tkissirx familji u ma taffettwax ċittadini għax dan mhux tort ta’ xi ħadd li trid il-Brexit. (Interruzzjonijiet) Dawk li se jkunu benefiċċjarji tal-withdrawal agreement se jibqgħu jgawdu mid-drittijiet li jingħatawlhom mill-withdrawal agreement.

ONOR. JEAN CLAUDE MICALLEF: Ad aeternum?

IS-SUR LEANDRO BORG: Hekk hu. Jien mhux fuq il-kwestjoni ta’ residenza qed nitkellem għax tar-residenza kwestjoni oħra. Il-kwestjoni ta’ residenza hi meta persuna se tapplika biex tieħu residence document hawn Malta; hemmhekk se nagħtuha perjodu ta’ għaxar snin. Jiġifieri xorta qegħdin nagħtuhom perjodu ħafna iktar tajjeb minn dak li nagħtu lil third country nationals oħrajn. U din deċiżjoni li ttieħdet ukoll fuq dawk li se jkunu qegħdin jiġu wara t-transition period. Il-Gvern kien ħa din id-deċiżjoni fejn anke Ingliżi li se jkunu qed jiġu f’Malta wara t-transition period, aħna se nagħtuhom perjodu ta’ għaxar snin. 

ONOR. TONI BEZZINA: Mela permess huwa għal għaxar snin kull darba. U jerġa’ jiġġedded wara għaxar snin.

IS-SUR LEANDRO BORG: Hekk hu. Ovvjament hemm policies li għandhom x’jaqsmu ma’ employment, etc. li jridu jiġu definiti. Imma mbagħad il-Gvern se jkun qed iħabbar aktar ‘il quddiem notices ta’ kif se jkunu qegħdin jiġu applikati. Id-dritt ta’ residenza huwa ta’ għaxar snin.

ONOR. JEAN CLAUDE MICALLEF: Forsi s-Segretarju Parlamentari jkun jista’ jelabora iktar fuqha din. Jiġifieri qisu hemm grace period li wieħed jista’ iserraħ rasu minnu biex jirratifika l-pożizzjoni tiegħu?

IS-SUR LEANDRO BORG: Iva, anzi importanti. Dawk li huma benefiċċjarji tal-withdrawal agreement għandhom sa Ġunju tas-sena d-dieħla sabiex japplikaw u jirregolarizzaw il-pożizzjoni tagħhom. 

IĊ-CHAIRPERSON: L-Onor. Joseph Ellis.

ONOR. JOSEPH ELLIS: Ħalli nkomplu fuq dan is-suġġett tal-Ingliżi li huma residenti f’pajjiżna; għandkom idea kemm s’issa bħala perċentwal applikaw għar-residence status? 

IS-SUR LEANDRO BORG: Numri f’idi m’għandix imma nista’ ngħidlek li l-ammont li konna mingħalina li għandna fir-realtà huwa ferm inqas. Jiġifieri jkollok numru ta’ ċittadini li jkunu informawna li jkunu qegħdin jirrisjedu hawnhekk imma mbagħad jitilqu u ma jinformaw lil ħadd. Dik l-ewwel realtà. It-tieni realtà hi li minn feedback li għandna, anke minn laqgħat li qed ikollna bejn l-istati membri, jidher li aħna wieħed mill-iktar stati membri li qed ikollna intake ta’ applikazzjonijiet. Pereżempju 40% taċ-ċittadini li għandna f’Malta applikaw għar-residence document. U kif qegħdin ngħidu għandhom sa Ġunju tas-sena d-dieħla sabiex jagħmlu dan. Ovvjament inħeġġu lil min qed jismagħna sabiex japplika kemm jista’ ikun malajr u ma nħallux għall-aħħar. 

ONOR. STEFAN ZRINZO AZZOPARDI: Naħseb tajjeb li nżidu li minkejja d-diffikultajiet tal-mument, Identity Malta qiegħda tagħmel biċċa xogħol tajba ħafna. Fil-fatt sabu mod metodiku ħafna dwar kif jagħtu din l-opportunità, li hija aċċessibbli ħafna, però xorta waħda, aħna bħala parti mill-awareness campaign tagħna, qegħdin inkomplu nirrepetu dwar il-ħtieġa li wieħed jirreġistra, sija dawk il-Brittaniċi li jgħixu Malta u sija dawk il-Maltin li jgħixu fir-Renju Unit. 

ONOR. TONI BEZZINA: Anke min ilu joqgħod hawn Malta għal 20 sena xorta waħda ...

ONOR. STEFAN ZRINZO AZZOPARDI: Iva, xorta waħda. Biex inti tibbenefika mill-benefiċċji li jagħti l-withdrawal agreement, trid tapplika.

ONOR. JOSEPH ELLIS: Nixtieq nagħmel żewġ mistoqsijiet oħra. Il-Maltin li hemm fir-Renju Unit għandkom idea kemm minnhom applikaw għar-residents’ status? U jekk tipprevedux li l-fatt li r-Renju Unit mhux se jagħti karta tal-identità, status fiżiku, hijiex se toħloq problemi?

ONOR. STEFAN ZRINZO AZZOPARDI: Permezz tal-Maltese High Commission fir-Renju Unit sar ħafna xogħol. Issa mhux bilfors li se tkun taf eżattament kemm se jkun għad fadal x’japplikaw, però saru ħafna sforzi u inizjattivi sabiex wieħed jara li kulħadd japplika. Importanti li wieħed japplika għax jista’ ikun hemm xi ħadd li jkun taħt l-impressjoni li għax ilu l-Ingilterra mela m’għandux għalfejn japplika! Min-naħa tagħna qegħdin nagħtu parir lil kull min hu Malti u li jgħix hemmhekk sabiex japplika. 

ONOR. TONI BEZZINA: F’każ li persuna, sija jekk tgħix Malta u sija jekk tgħix barra, ma tapplikax, x’jiġri?

IS-SUR LEANDRO BORG: Titkeċċa! 

ONOR. TONI BEZZINA: Mill-ewwel?

ONOR. STEFAN ZRINZO AZZOPARDI: Hemmhekk inti se titlef id-dritt tar-residenza. 

ONOR. TONI BEZZINA: Mhux se jagħtuhom ċans ... 

ONOR. STEFAN ZRINZO AZZOPARDI: Peress li r-Renju Unit huwa pajjiż terz, mingħajr visa inti se tkun tista’ toqgħod Malta għal 90 ġurnata f’180. Dan eżatt bħal meta jiġi kwalunkwe turist ieħor, però ovvjament se jkun wieħed minn dawk il-pajjiżi li m’għandekx bżonn visa. Ġaladarba inti m’għandekx right to residence għax ma tkunx applikajt, issa se jkollok ċans sa nofs is-sena d-dieħla. Jekk ma tagħmilx dan il-pożizzjoni tiegħek se tikkomplika ruħha. Għalhekk aħna qegħdin inkomplu ntambru  ... 

ONOR. TONI BEZZINA: Hemm xi mezz ta’ kif jiġu kkuntattjati sija Ingliżi li għadhom ...

ONOR. STEFAN ZRINZO AZZOPARDI: Dan il-proċess ilu għaddej. 

IS-SUR LEANDRO BORG: Sar outreach tajjeb mill-ambaxxata tagħna. Ovvjament huwa daqsxejn iktar diffiċli biex tilħaq in-nies fir-Renju Unit għax hemmhekk għandek in-nies mifruxin mar-Renju Unit kollu. Problema oħra li ffaċċjajna kienet li l-Home Office tar-Renju Unit ma jżommx data tan-nies li jkunu qegħdin jirrisjedu u hemm ħafna Maltin li qabdu marru hemmhekk u qatt ma rreġistraw. Hemm nies ilhom hemmhekk 15-il sena u qatt ma rreġistraw! 

ONOR. STEFAN ZRINZO AZZOPARDI: U ma kienx hemm il-ħtieġa li jirreġistraw. 

IS-SUR LEANDRO BORG: Eżatt, ma kienx hemm il-ħtieġa minħabba li kellek il-free movement u allura stajt tiċċaqlaq. 

ONOR. JOSEPH ELLIS: Wara l-aħħar ta’ Ġunju li ġej ċittadini tar-Renju Unit residenti Spanja jew anke residenti Malta, se jkunu jistgħu jiġu Malta u viċi versa? Jew se jitilfu dan id-dritt?

IS-SUR LEANDRO BORG: Ċittadin tar-Renju Unit li jrid jiġi Malta? 

ONOR. JOSEPH ELLIS: Pereżempju ċittadin tar-Renju Unit li qiegħed Spanja. Din il-kwestjoni ġiet indirizzata fil-withdrawal agreement? 

IS-SUR LEANDRO BORG: Mhux se jkun jista’ jirriloka ruħu.

ONOR. JOSEPH ELLIS: Irid jibqa’ Spanja jew irid jibqa’ Malta. 

IS-SUR LEANDRO BORG: Irid jibqa’ fejn hu. Inti bbenefikajt mill-withdrawal agreement f’dak l-istat. 

ONOR. STEFAN ZRINZO AZZOPARDI: Bħala stat ta’ fatt Ingliż seta’ imur Spanja mbagħad jirriloka Franza, imbagħad jiġi Malta u wara jmur l-iSlovenja għaliex kien membru fl-Unjoni Ewropea. Aħna bażikament tajna l-għaxar snin għaliex ridna nagħtu dan il-benefiċċju liċ-ċittadini tar-Renju Unit biex inkunu l-iktar British friendly. Imma issa, f’dan il-każ, għalkemm hemm ftehim tal-Unjoni Ewropea mar-Renju Unit, il-benefiċċju tar-residenza qed jagħtihulek l-istat membru u mhux fuq livell ta’ Unjoni Ewropea. Dik hija d-differenza minn kif kienet qabel.  

IS-SUR LEANDRO BORG: Ma ninsewx li l-immigration rules huma fil-kompitu tal-istati membri. Ma jistax ikollok pożizzjoni ta’ venue shopping, fejn persuna li qed tirrisjedi Spanja tiġi tapplikalek hawnhekk għar-residenza u wara ċertu żmien terġa’ tmur lura Spanja għax jogħġobha iktar dak l-ambjent. Dawn huma abbużi li kull pajjiż se jiffaċċja imma ovvjament trid tara kif tagħmel biex tindirizzahom.  

ONOR. JOSEPH ELLIS: Il-fatt li aħna tajna għaxar snin liċ-ċittadini tar-Renju Unit imma m’hemmx reċiproċità fiha din, ċittadini Maltin mhux se jkollhom l-istess dritt hux hekk?  

IS-SUR LEANDRO BORG: Le. 

ONOR. JOSEPH ELLIS: Ma jidhrilkomx li stajtu ħadtu naqra leverage biha din? 

IS-SUR LEANDRO BORG: Ma ngħidx hekk għax għandna ħafna negozju. Hemm ħafna x’nitilfu bħala pajjiż. Għandna ħafna ċittadini tar-Renju Unit li għandhom id-djar tagħhom hawnhekk. X’tagħmel? Titlifhom? 

ONOR. STEFAN ZRINZO AZZOPARDI: Aħna bħala pajjiż kien jaqblilna nakkomodaw ...

IS-SUR LEANDRO BORG: Aħna rridu nakkomodaw kemm jista’ ikun. 

ONOR. STEFAN ZRINZO AZZOPARDI: L-ewwel saret il-mistoqsija dwar pereżempju li nattiraw il-kumpanniji hawn Malta minħabba l-Brexit. Issa l-messaġġ li konna qegħdin nibagħtu huwa li this is the most British friendly country within the European Union. Allura ladarba r-Renju Unit ħareġ, aħna ridna nibagħtu l-messaġġ that we are British friendly. Għandna x’nirbħu mill-fatt li jkollok dawn ir-residenti li jibqgħu Malta. 

IS-SUR LEANDRO BORG: U xejn ma jwaqqafna milli nibdluha jekk irridu ‘l quddiem. 

IĊ-CHAIRPERSON: Jidher li m’hawnx aktar mistoqsijiet u għalhekk nistgħu naġġornaw din il-laqgħa. Grazzi lil kull min ħa sehem f’din il-laqgħa tal-lum. Nirringrazzjakom. 

Fil-5.53 p.m. il-Kumitat aġġorna għal data u b’aġenda li kellhom jiġu komunikati aktar tard.

